
Euskal Aberria 

Dena lardazkatzen du denboraren 
joanak. 

Helburuak ere desitxuratu egiten 
dira, mamigabetu, huts. Gureak ere 
bai. Eta are nabarmenkiago mamigabe-
tzen eta hondatzen. instituzioen erre-
malak harturik dauzkatenengan gure 
kasoan bezala hitzen eta jokabideen 
arteko kontraesanen arroila, amildegi 
sakon bihurtzen denean. 

Abertzaleok Aberri-Eguna ospatzen 
dugunean. Euskal Herria, euskaldun 
jendea funtsean, bere lurraldean etxe-
koturik, nagusiturik eta jaundurik 
ikusten dugu; eta erdal aginte eta zapal-
ketak oro guretik errausturik, erauzirik 
eta ezabaturik. Aberri-Eguna ezer 
baldin bada, Euskal Herriaren garaitza-
penaren eguna baita. 

Horregatik gaur, ustelkeriak ohoreak 
biltzen dituen honetan, inoiz baino ir-
mokiago aldarrikatu behar dugu guda-
riak ditugula gogoan; Aberria aska-
tzearen alde dena arriskatu duten aber-
kide finak. 

Urrezko zerrenda luze horretan, hil-
dako gudari guztiei dagokie lehenengo 
lerroa. Ipar eta Hegoaldekoei Eta, se-
gidan, deserriturik bizi diren deporta-
tuei, errefuxiatuei, eta Fraintziako eta 
Espainiako presondegietan bizia gal-
tzen duten aberkideei. Agur eta ohore 
zuei!. 

Horiez gain, ordea, badago «etxen 
arrotz» eta Aberri-gabeturik bizi den 
anai-arreba franko. Zein da herbeste la-
tzagorik lanari eusteko egunero barri-
kadak eraiki behar dituenarena baino? 
Zer da amorragarriagorik gure etsaien 
ahotan behin eta berriz «Euzkadi» hitza 
entzutea baino?. 

Geure sorterrian arrotz bizi gara 
erabat. Aberria etsaien etxe eta gorde-
leku bihurtu zaigu. 

Benetako Aberria ukatu zaien horien 
guztien ohoretan errepikatzen eta erre-
pikatuko dugu. Gora Euskadi Aska-
tuta!. 

